
ABSTRAK
Penggunaan Information and Communication Technology (ICT) atau Teknologi Maklumat dan Komunikasi telah memberikan manfaat yang besar dalam pelbagai bidang termasuklah bidang Pendidikan. Perubahan gaya hidup dan keperluan untuk menjadikan proses pengajaran dan pembelajaran lebih menarik dan berkesan telah mendorong penerapan ICT dalam pengajaran. Kertas kerja ini bertujuan untuk menjelaskan pengaruh pengetahuan guru dan proses penerapan ICT dalam pengajaran. Proses penerapan ICT ini memerlukan guru agar sentiasa peka dan berdaya saing terhadap segala perubahan yang berlaku dalam pengajaran dan pembelajaran. Impak kertas kerja ini adalah perubahan sikap guru terhadap keperluan penerapan ICT dalam pengajaran dan cara berfikir guru untuk berhadapan dengan teknologi yang sentiasa berubah.
PENDAHULUAN
Information and Communication Technology (ICT) atau Teknologi Maklumat dan Komunikasi ditakrifkan sebagai  pelbagai bentuk alatan  dan sistem yang  digunakan untuk memproses, mengurus, memanipulasi, menyimpan, memindah dan menyebarkan maklumat melalui media eletronik (Melvina dan Jamaludin 2010).

Kepentingan teknologi pendidikan di institusi pendidikan di Malaysia mula diperdebatkan sejak tahun 1970-an. Perkembangan teknologi pendidikan ini terbahagi kepada tiga peringkat. Pertama, zaman sebelum dan selepas merdeka yang mula menggunakan bahan visual dan pandang dengar. Kedua, zaman 1972 hingga 1979 yang mula menggunakan media komunikasi iaitu radio dan televisyen dalam pendidikan. Ketiga, zaman 1980 hingga 1990 iaitu zaman perkembangan pengajaran berasas sumber dan pendidikan komputer (Yusup 1998). 
Penggunaan teknologi dalam bidang pendidikan semakin diperlukan apabila Kementerian Pendidikan Malaysia (KPM) telah mewujudkan konsep Sekolah Bestari pada tahun 1997. Sekolah Bestari yang diperkenalkan ini direka semula secara menyeluruh dari segi amalan pengajaran, pembelajaran dan pengurusan sekolah (Siti Hawa, 1997). Antara fokus Sekolah Bestari adalah penggunaan teknologi komputer secara meluas dalam pengajaran, pembelajaran dan pengurusan (Kementerian Pelajaran Malaysia 1997). 
Pada tahun 1999, 84 buah sekolah telah dijadikan sekolah rintis untuk projek Sekolah Bestari (Kumpulan Projek Sekolah Bestari 1997). Sekolah Bestari didefinisikan oleh Kumpulan Projek Sekolah Bestari (1997) sebagai institusi pendidikan yang mempraktikkan pengajaran dan pembelajaran serta pengurusan sekolah yang menyediakan pelajar kepada era teknologi maklumat. 
Menurut Kementerian Pelajaran Malaysia ( 2003) terdapat lima langkah utama yang dijalankan untuk membestarikan sekolah iaitu konsep Sekolah Bestari, penyediaan makmal komputer, pengajaran sains dan matematik dalam Bahasa Inggeris, TV pendidikan dan penyediaan kemudahan School Net.
Guru diberikan peluang untuk mempertingkatkan kemahirannya dari aspek penggunaan teknologi dalam pengajaran dan pembelajaran melalui projek sekolah bestari ini. Justeru, kemahiran guru dalam menyampaikan kandungan menggunakan teknologi amat diperlukan. Dalam projek ini penekanan juga diberikan terhadap latihan guru yang menitik beratkan tiga kemahiran penting (Multimedia Development Corporation, 2005) iaitu: 
a. Kefahaman dan pengurusan teknologi 
b. Merancang dan mengurus pelajar dalam persekitaran pembelajaran melalui penggunaan teknologi maklumat dan komunikasi. 
c. Menguruskan isu-isu sosial, etika dan kemanusiaan dalam lingkungan

penggunaan teknologi. 

Perubahan yang berlaku dalam sistem pendidikan ini adalah satu bentuk revolusi pendidikan yang bertujuan untuk memperbaiki dan meningkatkan lagi kemampuan sistem pendidikan untuk memenuhi keperluan semasa dan cabaran pada masa hadapan (Wan Mohd Zahid 1993).
Selaras dengan perkembangan teknologi semasa, KPM telah memperkenalkan Teknologi Maklumat dan Komunikasi atau Information and Communication Technology (ICT) dalam pendidikan sebagai satu daripada fokus utama dalam pembangunan pendidikan zaman Dasar Wawasan Negara 2001 – 2010 (KPM 2001).
Manakala di Indonesia, perkembangan teknologi dalam pendidikan bermula sekitar tahun 1970 hingga 1972. Universitas Indonesia (UI) merupakan antara perguruan tinggi yang menjadi pelopor kepada pengenalan teknologi dalam sistem pendidikan di Indonesia (Fakultas Teknik Universitas Tanjungpura Pontianak 2015).
Pada tahun 1986 terbentuk satu jaringan yang menghubungkan antara beberapa kampus besar yang berada di Indonesia yang terdiri daripada Universitas Indonesia (UI), Institut Teknologi Bandung (ITB), Universitas Gajah Mada (UGM), Institut Teknologi Sepuluh Nopember Surabaya (ITS), Universitas Hasanuddin (UNHAS), Univeritas Terbuka dan Dirjen Pendidikan Tinggi (Dikti), dan Departemen Pendidikan dan Kebudayaan (Depdikbud). Jaringan besar ini disebut dengan UNINET (Fakultas Teknik Universitas Tanjungpura Pontianak 2015).
PENGARUH GURU TERHADAP PRESTASI PELAJAR

Pengajaran dan pembelajaran merupakan satu proses pindahan ilmu pengetahuan yang melibatkan guru dan pelajar. Ishak Baba (2009) menjelaskan bahawa secara umumnya terdapat pelbagai faktor yang menjadi penyebab ke atas pencapaian pelajar. Beliau mendapati terdapat tiga perkara asas yang berkait secara terus dan dikatakan sebagai punca utarna yang mempengaruhi prestasi pelajar iaitu diri pelajar, pengajar serta bahan atau kaedah yang digunakan oleh pengajar.

Zamri Arifin dan Al Muslim Mustapa (2014) pula menegaskan bahawa keberkesanan pengajaran dan pembelajaran yang sering digambarkan melalui pencapaian pelajar sebenarnya tertakluk kepada sejauh mana kualiti guru yang mengajar.

Guru merupakan elemen terpenting dalam proses pengajaran dan pembelajaran. Walaupun dunia pendidikan hari ini mengalami pelbagai perubahan, namun elemen guru masih diperlukan dalam pendidikan (Azman che Mat dan Goh Ying Soon 2010).
Menurut Ahmad Rizal Madar et. al (2005) dan Shaipul Anuar Mohamed Zainudin (2012) faktor pensyarah merupakan antara faktor yang mempengaruhi kelulusan pelajar. Wan Hanim Nadrah Wan Muda dan Muhd Azuanafzah Azmi (2017) pula mendapati faktor pensyarah merupakan  faktor  yang  paling  dominan  dalam  mempengaruhi  pencapaian  pelajar. Zamri Arifin dan Al Muslim Mustapa (2014) menegaskan bahawa keberkesanan pengajaran dan pembelajaran yang sering digambarkan melalui pencapaian pelajar sebenarnya tertakluk kepada sejauh mana kualiti guru yang mengajar. Pengukuran kualiti guru bahasa Arab mestilah dilihat dari empat dimensi secara serentak iaitu kelayakan guru, perwatakan guru, amalan guru dan output pelajar. Bersandarkan kepada beberapa kajian ini, terbukti faktor pensyarah atau guru adalah antara faktor penting yang mempengaruhi pencapaian pelajar.
PENGETAHUAN GURU

Pengetahuan guru adalah antara aspek penting dan utama yang mempengaruhi proses pengajaran dan pembelajaran (Abd. Shatar Che Abd. Rahman 2007). Menurut Shulman (1987) asas pengetahuan terbahagi kepada tujuh kategori, iaitu pengetahuan kandungan, pengetahuan pedagogi am, pengetahuan kurikulum, pengetahuan pedagogi kandungan, pengetahuan tentang pelajar, pengetahuan dalam konteks pendidikan dan pengetahuan terhadap matlamat akhir pendidikan, tujuan, nila-nilai, falsafah dan asas sejarah.

Berasaskan kepada tujuh kategori asas pengetahuan ini, didapati pengetahuan kandungan adalah perkara pertama yang perlu diberikan perhatian oleh seorang guru. Ini menunjukkan bahawa guru atau tenaga pengajar perlulah mempunyai ilmu pengetahuan berkaitan dengan apa yang akan diajar. Shulman (1986) juga menjelaskan bahawa pengetahuan sesuatu mata pelajaran adalah berkaitan dengan kefahaman tentang mata pelajaran tersebut secara khusus sebagai satu disiplin.
Selain itu, guru juga mesti menguasai ilmu pedagogi kerana pedagogi adalah antara aspek penting yang terdapat dalam amalan pendidikan ( Webb dan Cox 2004). Menurut Grossman (1990) terdapat empat kategori umum bagi pengetahuan guru berdasarkan hasil kerja ke atas pengetahuan profesional untuk mengajar iaitu pengetahuan pedagogi am, pengetahuan kandungan, pengetahuan pedagogi kandungan (PCK) dan pengetahuan konteks. Semua pengetahuan ini saling berinteraksi antara satu sama lain bagi membentuk guru yang baik dan mampu melaksanakan fungsi sebagai guru yang efektif.
Pedagogi merupakan satu ilmu yang luas dan mendalam mengenai proses pengajaran dan pembelajaran, pengurusan bilik darjah, organisasi sekolah, kurikulum sekolah, perlakuan mengajar, interaksi guru-pelajar dan sebagainya. Ini bermakna pengetahuan pedagogi guru memainkan peranan penting dalam mengembangkan kebolehan dan potensi pelajar. Menurut Mohammad Abdillah Samsuiman et al. (2014) pengajaran yang berkualiti terhasil daripada guru yang berkeupayaan mengaplikasi ilmu pedagogi iaitu ilmu mengajar secara saintifik dalam Pendidikan formal.
Ilmu pedagogi atau kemahiran mengajar perlu dikuasai kerana guru akan lebih mudah untuk memilih dan menggunakan kaedah pengajaran yang bersesuaian dengan tahap penerimaan pelajar (Augustine Ngali t.th).

Melihat kepada perkembangan semasa, didapati Teknologi Maklumat dan Komunikasi (ICT) telah menjadi alat pemangkin utama untuk menyebar dan menyimpan maklumat dan seterusnya membantu pelajar membina pengetahuan baru (Lechner dan Boli 2000). Di samping itu, penggunaan ICT juga dapat membantu guru menggunakan bahan pengajaran dalam bentuk yang sangat menarik (Intel Education 2007). 

Justeru, untuk menjadikan  persekitaran  pembelajaran di  sekolah  lebih canggih,  futuristik  dan sesuai dengan perubahan era teknologi maklumat, pengajaran guru menjadi lebih menarik dan berkesan, pelajar lebih mudah memahami konsep yang diajar, meningkatkan  kualiti persekitaran  pembelajaran  dan meningkatkan  pencapaian  pelajar, guru perlu menguasai dan meningkatkan penggunaan ICT dalam pengajaran dan pembelajaran  (Lever  Duffy  et  al.  2003), (Jamaludin dan Hashimah 2009), (Rozhan 2009), (Safuan dan Fong 2003) dan (Syed Ismail dan Ahmad Subkhi 2010). 
PROSES PENERAPAN ICT DALAM PENGAJARAN
Penggunaan ICT dalam pengajaran perlulah dilaksanakan dengan terancang agar objektif asal pengajaran tidak terpesong. Integrasi pengetahuan guru amatlah diperlukan supaya proses pengajaran dan pembelajaran dapat berlangsung secara berkesan. Guru bukan hanya perlu menguasai isi kandungan yang mahu diajar dan pedagogi kandungan tersebut sahaja, malah guru juga perlu mengetahui ICT.

Integrasi pengetahuan ketiga-tiga elemen ini telah mewujudkan model Pengetahuan Teknologi Pedagogi Kandungan (PTPK). Model ini adalah berdasarkan kepada idea asal model Pengetahuan Pedagogi Kandungan (PPK) yang diketengahkan oleh Shulman (1987, 1986). Menurut Mishra dan Koehler (2006), model PTPK ini merupakan model asas yang merujuk kepada pengetahuan dan kefahaman yang diperlukan oleh guru untuk mengintegrasikan teknologi dalam pengajaran dan pembelajaran secara berkesan. Model ini mengetengahkan tiga komponen utama iaitu kandungan teknologi, pedagogi dan kandungan. Hasil daripada interaksi komponen-komponen yang terdapat dalam PTPK ini menghasilkan empat komponen pengetahuan utama iaitu Pengetahuan Kandungan (PK), Pengetahuan Teknologi Kandungan (PTK), Pengetahuan Pedagogi Kandungan (PPK) dan Pengetahuan Teknologi Pedagogi Kandungan (PTPK) (AACTE, 2008).
Menurut Mishra dan Koehler (2006) berasaskan model ini, komponen dalam PTPK dibahagikan kepada tujuh komponen iaitu Pengetahuan Teknologi (PT), Pengetahuan Kandungan (PK), Pengetahuan Pedagogi (PP), Pengetahuan Pedagogi Kandungan (PPK), Pengetahuan Teknologi Kandungan (PTK), Pengetahuan Teknologi Pedagogi (PTP) dan Pengetahuan Teknologi Pedagogi Kandungan (PTPK). Komponen-komponen ini didefinisikan oleh Denise et al. (2010) seperti berikut:

a. Pengetahuan Teknologi (PT) adalah merujuk kepada pengetahuan tentang teknologi termasuklah teknologi digital seperti internet, video digital, papan tulis interaktif dan perisian komputer.

b. Pengetahuan Kandungan (PK) adalah merujuk pengetahuan sebenar tentang isi pengajaran yang akan dipelajari atau diajar.

c. Pengetahuan Pedagogi (PP) adalah merujuk kepada kaedah atau proses pengajaran termasuklah pengetahuan dalam pengurusan kelas, penilaian tugasan, rancangan pengajaran dan pengajaran dalam kelas.

d. Pengetahuan Pedagogi Kandungan (PPK) adalah merujuk kepada Pengetahuan Kandungan (PK) yang berkaitan dengan proses pengajaran. Pengetahuan Pedagogi Kandungan (PPK) berbeza dengan komponen lain disebabkan ia adalah gabungan isi kandungan dan pedagogi dengan objektif untuk mencapai praktis pengajaran yang lebih baik.

e. Pengetahuan Teknologi Kandungan (PTK) adalah merujuk kepada pengetahuan bagaimana teknologi boleh digunakan untuk menyampaikan kandungan pengajaran.

f. Pengetahuan Teknologi Pedagogi (PTP) adalah merujuk kepada pengetahuan bagaimana teknologi diaplikasikan dalam pengajaran dan pembelajaran dan kefahaman bahawa menggunakan teknologi dapat mempelbagaikan teknik pengajaran.

g. Pengetahuan Teknologi Pedagogi Kandungan (PTPK) adalah merujuk kepada pengetahuan yang diperlukan oleh guru untuk mengintegrasikan teknologi dengan menggunakan pengetahuan kandungan mata pelajaran yang diajar dalam pengajaran dan pembelajaran.

PENUTUP

Kirkman (2000) menyatakan bahawa kemahiran guru menggunakan ICT dalam pengajaran mempengaruhi pelaksanaan dasar ICT dalam pendidikan di sekolah. Guru yang tidak mahir dalam ICT akan menjejaskan pelaksanaan ICT dalam pendidikan. Guru-guru bukan sahaja perlu meningkatkan kemahiran mereka dalam ICT tetapi juga perlu berkemampuan untuk mempelbagaikan kaedah pengajaran supaya tahap literasi pelajar juga dapat dipertingkatkan (Loveless at al.,2006).

Pengintegrasian teknologi maklumat ialah suatu strategi untuk menggabung dan memantapkan penggunaan perkakasan tersebut dalam proses pengajaran dan pembelajaran dan segala urusan sekolah. Menggunakan teknologi maklumat merupakan isu yang berkait rapat dengan perancangan dan implementasi yang berkesan. Penggunaan ICT dalam pendidikan termasuklah bagaimana teknologi maklumat digunakan dalam konteks bilik darjah dan interaksi yang berlaku antara guru, pelajar dan ICT (Halimahtun Saadiah & Nor Azilah 2003). Dalam konteks pengajaran, teknologi maklumat digunakan sebagai alat persembahan dan alat demonstrasi. Dalam konteks pembelajaran pula, penggunaan teknologi maklumat dalam pengajaran dan pembelajaran boleh dikategorikan sebagai tutorial, penerokaan, aplikasi dan komunikasi (Halimatun Saadiah 2003).

